
Ma'den-i lutf u himem masdar-ı envâ'-ı kerem

Gîti-i fazl u atâ âlem-i cûd u ihsân



Hased-efrûz e'âlî-i vezîrân-ı Arab

Edeb-âmûz-ı kibâr-ı ulemâ-yı Îrân



Tâb-ı re'yi felek-i ma'nîye hûrşîd-i münîr

Reşha-i kilki riyâz-ı sühana âb-ı revân



Bezm-i ayşında melek şâhid-i tâbende-izâr

Bâb-ı lütfunda felek hâdim-i dâmen-be-miyân



O Hudâvend-i felek-câh kerîmü'ş-şân kim

Dâ'ir-i hizmetidir şevkla çerh-i gerdân



Olayım vasf-ı şerîfinde güher-senc-i makal

Gerçi hakkıyla edâ vasfını olmaz âsân



Yazayım şöylece her fende olan kudretini

Nakş-ı eltâfına sonra edeyim atf-ı inân



İlm-i Fürs ü Arabî fenn-i riyâzi vü hikem

Ezelî mevhibetu'llahtır ona bî-noksân



Müctemi' dâ'ire-i müdrike-i pâkinde

Sarf ü nahv ü edebiyyât ü me'âni vü beyân



İlm-i tefsîr ü ehâdîste Fahr-ı Râzî

Fehm-i eşkâl-i mesâ'ilde Felâtûn-ı cihân

